Fjalimi Predikues i At Arturit në Kryekishen e Shën Gjergjit
~~~~~~~~~~~~~~~~~~~~~~~~~~~~~~~~~~~~~~~~~~~~~~
Muajin e Ndjeses dhe Muajin Nolian

Muaji Mars ka një rëndësi të veçantë. Në kalendarin vjetor ky është muaji që sjell stinën e pranverës, sjell shiun që ushqen tokën, është muaji që mbetet simbol i rilindjes dhe lulëzimit, muaji kur kujtojmë nënat, motrat dhe mësuesit tanë.

Në kalendarin kishtar, muaji mars na sjell Kreshmën e madhe, udhëtimin drejt Pashkës së Madhe dhe Ringjalljes së Zotit.

Nesër më 10 Mars fillojnë Kreshmët, por sot, rastësisht quhet e Diela e Ndjesave. Është rasti të lemë mënjanë mosmarrveshjet dhe ankimet e të pajtohemi me njëri-tjetrin. Zoti i plotfuqishëm e kupton se kjo nuk është e lehtë. Ai di më mire se ne që një hap i tillë kërkon durim, maturi dhe vendosmëri të lartë e kreshnike. Kërkon dhe një forcë të brendshme shpirtërore, më të fuqishme sesa forca fizike. Por besojmë se çdo gjë që është e pamundur për njeriun, bëhet e mundur me ndihmën e Perëndisë.

Prandaj sipas zakonit dhe me gjithë zemër u kërkoj ndjesë kolegëve të mi, bashkatdhetarëve, famulltarëve, korit të kishës me të cilin bashkëpunoj gjatë shërbesës, këshilltarëve të komitetit kishtar dhe besimtarëve, si edhe bashkëshortes dhe fëmijëve të mi.

Gjithashtu, muaji mars ka qenë për fat dhe mbarësi një muaj i veçantë Nolian.

Më 8 mars, Fan Stilian Noli u shugurua prift – me hirin e Shpirtit të shenjtë dhe me përkrahjen e popullit tonë. Në muajin mars nisi misionin e tij të mrekullueshëm e të shenjtë fetar, letrar, patriotik dhe kombëtar.
 
Më 15 mars meshoi për të parën herë në Marlboro dhe Hadson, atje ku Kristaq Dishnica ndërroi jetë një vit më parë, pa shërbim fetar.
Më 22 mars, mblodhi shqiptarët e mbarë Bostonit për meshën kryesore në këtë kryeqytet të mërgimit për ta meshuar në gjuhën shqipe. Kjo ngjarje u parashikua nga Abdyl Frashëri si e nevojshme për të formuar një shtet të lirë e të pandarë. Ishte ngjarje të cilën Faik Konica e cilësoi: “pikëkthimi e historisë sonë”
Në muajin mars kisha jonë mori emrin e Shën-Gjergjit, pasi ishte shenjti adash i Gjergj Kastriot Skënderbeut. Sot katedralja jonë mbetet institucioni më i vjetër i pandërprerë shqiptar, jo vetëm në SHBA, por edhe në mbarë botën. – Në këtë vend liridashës, Noli gjeti mjedisin për të shprehur dhe plotësuar potencialin e tij në shumë fusha. Nuk ka institut shqiptar më të vjetër që përfshihet në këtë përshkrim.

Dhe më 13 të muajit mars mbylli sytë i madhi Fan Noli dhe hyri në histori si burrë shteti, përkthyes, shkencëtar dhe peshkop i kishës, dhe si njeri i jashtëzakonshëm jo vetëm për ne por dhe për të tjerë në shumë fusha njerëzore.

Prandaj hapim këtë vit të njëqindvjetorit në muajin mars dhe nuk e kapërcejmë dot pa kujtime të veçanta, megjithëse kremtim të posaçëm dhe madhështor do të mbajmë përsëri në muajin shtator, kur festojmë fillimin e vitit eklisiastik dhe kulmin e vitit shekullor.

Prandaj jemi mbledhur këtu sot: besimtarë dhe atdhetarë, fëmijë bashkë me pleqtë, ortodoksë, muslimanë, katolikë e të tjerë. Prandaj na erdhi Imzot, Lumturia e tij Anastasi nga Tirana, kryepeshkop i Shqipërisë – me barrë të rëndë mbi supet e tij – të nderojë themeluesin tonë, Theofan Nolin dhe veprat e tij.

Prandaj erdhi Imzot Ilia Katre për të forcuar iniciativat për vllazërim dhe bashkëpunim, duke e lënë pas të kaluarën. Prandaj Imzot Nikoni mori kryqin si një lopatë në dorë për të thyer tokën e një shekulli të ri që na pret; dhe pret jo vetëm ne, por dhe brezat që vijnë.

Një qëllim i tillë, bujar dhe fisnik, nuk është i lehtë. Pengesat janë të shumta, pakënaqësia vjen lehtë, vuajtjet dhe padrejtësitë harrohen shpejt ose kurrë nuk korrigjohen pa hapur dhe zhvilluar dialogë. Sfidat janë të shumanshme dhe nuk zgjidhen menjëherë, por si kishtarë që jemi, nuk duhet të lemë rast pa bërë hap përpara. Nuk është vetëm dëshirë, por e kemi detyrë.


Asnjë prej nesh nuk mund të krahasohet me njeriun që ishte Noli ynë, por marrim shembullin e tij për të ndërtuar një imazh më të mire për popullin tonë, për të përgatitur një vizion të ri për të ardhmen, ashtu si Noli veproi, me mish e me shpirt, në kohën e tij për të gjetur një rrugë më me vlerë. Ai e kuptoi dhe na mësoi, që në fëmijëri, se mikpritja në shqiptarët është parim themelor i traditës së lashtë. Madje më e rendësishme është se këtë parim e kemi jo vetëm për miqtë, por dhe për ata me të cilët nuk kemi të njëjtat qëndrime apo mendime, për të gjithë që na trokasin në derë. Edhe kur një kundërshtar na nderon, duhet të përgjigjemi me sjellje tepër të veçantë.

Këto vëllezër dhe motra janë parime të denja për të punuar dhe për t’i plotësuar duke nderuar emrin dhe figurën e Fan Stilian Nolit për të cilin jemi mbledhur sot – në muajin mars, muajin e ndjesave dhe të pranverës, muajin e mësuesve tanë, muajin Nolian.
 

~~~

Tani kam nderin t’ju paraqes barinjtë tanë, peshkop Nikonin dhe peshkop Ilian për të dhënë encliklën që kanë nënshkruar si një hap për miqësi dhe bashkëpunim midis shqiptarëve ortodoksë të Amerikës.

